УРОК У 9 КЛАСЕ ПА ТЭМЕ:
“СКЛАДАНАЗАЛЕЖНЫЯ СКАЗЫ З ДАДАНАЙ ДАПАЎНЯЛЬНАЙ ЧАСТКАЙ( СРОДКІ СУВЯЗІ, ЗНАКІ ПРЫПЫНКУ ). ПАЎТАРЭННЕ. ПРАВАПІС У,Ў.”

Мэты: Актуалізаваць веды вучняў пра  дапаўненне, пра правапіс у, ў; сфарміраваць уяўленне пра асаблівасці будовы складаназалежных сказаў з даданай дапаўняльнай часткай; садзейнічаць фарміраванню ўменняў знаходзіць у тэкстах складаназалежныя сказы з даданай дапаўняльнай часткай, вызначаць межы галоўнай і даданай частак, месца даданай часткі адносна галоўнай, вызначаць словы, якія паясняюцца даданай часткай, выяўляць сродкі сувязі частак, размяжоўваць падпарадкавальныя злучнікі і злучальныя словы; развіваць пазнавальную дзейнасць вучняў.
Тып урока: урок новых ведаў з выкарыстаннем ІКТ.
Абсталяванне: падручнік, карткі, рознаўзроўневыя заданні, прэзентацыя да ўрока.

ХОД УРОКА
I. Арганізацыйны момант. 

II. Праверка дамашняга  задання. 

Арфаргафічная хвілінка. Устаўце прапушчаныя літары
Кро.., аквары..м, ра..нд, шлагба..м, но..тбук, а..дыязапіс, па-..чарашняму, на  ..краіну, ба..л, тра..р, ва  ..ніверсітэце, но..-ха.., шо..мен, Ка..каз, жанчына-..рач, а..каць, у  Пецярб..рг.., ка..чук, фра.., ка..бой, А..стралія, фа..на, для ..ніята.. .
 
а) Франтальнае апытанне 
· Якія сказы называюцца складаназалежнымі? Назавіце віды.
· Што вы ведаеце пра складаназалежны сказ з даданай азначальнай часткай?
· Да слоў якіх часцін мовы ў галоўнай частцы адносяцца даданыя азначальныя? 
·  Пры дапамозе якіх сродкаў сувязі далучаюцца даданыя азначальныя да галоўнай часткі? 
· Як часцей за ўсё размяшчаюцца даданыя азначальныя ў адносінах да галоўнай часткі?
б) Праверка дамашняга практыкавання. 
- Зачытайце складаназалежныя сказы. Пры дапамозе якіх злучальных сродкаў звязаны галоўная і даданыя часткі? Дакажыце.

ІІІ. Праца над новай тэмай.
1. Вучні чытаюць сказ (слайд 1, 1 узровень).
Мы ўпэўнены, што на нашай Зямлі заўсёды будзе мір.
- Вызначце месца галоўнай і даданай часткі ў гэтым сказе.
- Пастаўце пытанне ад галоўнай часткі да даданай.
- Даданыя часткі мы заўсёды суадносім з даданымі членамі сказа. Які з даданых членаў сказа адказвае на такое пытанне? Дайце азначэнне дапаўненню.
- Які член сказа часцей за ўсё паясняецца дапаўненнем? Прывядзіце прыклады.
- Словы якіх часцін мовы звычайна выконваюць сінтаксічную ролю дапаўнення? Прывядзіце прыклады.
- А цяпер, рабяты, паспрабуйце адказаць, з якім відам даданых частак мы сёння будзем знаёміцца?
Вучні. Сёння на ўроку мы будзем знаёміцца са складаназалежнымі сказамі з даданай дапаўняльнай часткай.
2. Аб’яўленне тэмы і задач урока
Настаўнік: Мы працягваем вывучаць  складаназалежныя сказы. Сёння, паважаныя, мы  пазнаёмімся з даданай дапаўняльнай часткай. Даведаемся, пры дапамозе якіх злучальных сродкаў далучаецца даданая частка да галоўнай, якое месца займае яна ў сказе, будзем вучыцца знаходзіць складаназалежныя сказы з даданай дапаўняльнай часткай у тэксце, складаць іх схемы, а таксама ствараць уласныя сказы з даданай дапаўняльнай часткай.
- А цяпер давайце зноў звернемся да сказа, які змешчаны на слайдзе 1.
Мы ўпэўнены, што на нашай Зямлі заўсёды будзе мір.
-  Як вы лічыце, што паясняе даданая частка, на якія пытанні адказвае? 
- Які злучальны сродак звязвае галоўную і даданую часткі?
- Але мы не можам зрабіць выснову пра даданыя дапаўняльныя часткі, абапіраючыся толькі на адзін сказ. 
Больш падрабязныя звесткі вы атрымаеце, выканаўшы наступнае заданне.
слайд 2 (Праца ў парах).

Пазнаёмцеся з параграфам 16 самастойна на ст.91-92, прааналізуйце сказы на картках і вызначце віды даданых частак. 
Картка 1
а) Ён сказаў,  што вечарам прыйдзе да мяне. б) Мы добра ведаем, што шчырыя сябры аднолькавыя ў радасці  і ў горы. в) Мы даведалися, што бацькі першай ў свеце жанчыны-касманаўта Валянціны Церашковай нарадзіліся ў Беларусі.
Картка 2
а) Ніколі не думайце, што вы ўжо ўсё ведаеце. б) Не давайце таму хлеба, хто не любіць роднай глебы. в) Добра таго вучыць, хто хоча ўсё ведаць.
Картка 3
а) Па справах толькі пазнаецца той,  хто людзям заўсёды прыносіць карысць. б) Туравец пачуў, што ззаду расчыніліся дзверы. в) Ніхто спрачацца з тым не будзе, што ўсюды шмат мясцін прыгожых.

· На аснове выкананых заданняў падрыхтуйце паведамленне пра даданыя азначальныя і дапаўняльныя часткі  складаназалежных сказаў.

                                       Фізкультмінутка

IV. Тлумачэнне новага матэрыялу 
- Сёння ў цэнтры нашай увагі будуць складаназалежныя сказы з даданымі дапаўняльнымі часткамі. Давайце разгледзім гэтыя сказы і выявім асаблівасці, характэрныя для складаназалежных сказаў гэтага віду. 

1. Чуваць было, як вецер шкуматаў кусты дрэў. 2. Толькі на далёкай адлегласці можна адчуць, якая вялікая любоў да родных мясцін жыве ў чалавечым сэрцы. 3. Толькі зараз мы заўважылі, дзе знаходзіліся. 4. Андрэй не ведаў, колькі кіламетраў ён прайшоў. 5. Важна было тое, што яго ніхто не заўважыў. ( сказы для запісу пад дыктоўку )

- Што аб’ядноўвае гэтыя сказы? 
(Яны адказваюць на склонавыя пытанні і тлумачаць словы галоўнай часткі). 
- Словы якіх часцін мовы могуць выкарыстоўвацца ў якасці тлумачальных? 
(Дзеясловы, назоўнікі, прыслоўі, прыметнікі).
- Назавіце сродкі сувязі паміж галоўнай і даданай часткамі 
- Ці ёсць у галоўнай частцы ўказальныя словы? 
- Як часцей за ўсё размяшчаецца даданая дапаўняльнаяльная ў адносінах да  галоўнай часткі?  (Знаходзіцца пасля галоўнай часткі). 


V. Замацаванне 
Праверым, як вы зразумелі новую тэму. Паспрабуем знаходзіць сярод сказаў  складаназалежныя з даданай дапаўняльнай часткай 

Рознаўзроўневыя заданні:

2 узровень Спішыце тэкст, устаўляючы прапушчаныя знакі прыпынку. Падкрэсліце даданыя  дапаўняльныя часткі.
1. Мы хочам, каб на зямлі было жыццё радаснае светлае разумнае. 2.Шасейная дарога,  якая праходзіла праз горад, была захоплена фашыстамі. 3. Быў той час, калі хочацца маўчаць, нічога не думаючы і нікуды не спяшаючыся, глядзець удалеч. 4. Пятро падышоў і спытаў у шафёра  ці можна пад’ехаць. 5. Разгледзеўшы звера, я пераканаўся што гэта быў воўк. 

3 узровень Дапішыце даданую азначальную ці дапаўняльную частку ў складаназалежным сказе. Пастаўце знакі прыпынку.
1. Ці ведаеце вы … . 2. Дождж гнаў пад полаг палатак усіх … . 3.   Заўсёды мы ўспамінаем тых...  . 4. Марыйка зайшла ў хату і стала пытацца …  .

[bookmark: _GoBack]4 узровень  Перабудуйце простыя сказы з пабочнымі словамі ў складаназалежныя сказы з даданымі дапаўняльнымі часткамі. Пастаўце знакі прыпынку. Пабудуйце схемы складаназалежных сказаў з даданымі дапаўняльнымі.Практыкаванне 82 (1-4 сказы).

5  узровень  Складзіце  складаназалежныя сказы па схемах і запішыце іх. Пр. 83 выканаць па варыянтах: I варыянт - 1, 3, 5 схемы,  II варыянт – 2,4, 5 схемы).

VI. Рэфлексія. Выстаўленне адзнак. Прадоўжыце сказ: Цяпер я ведаю….

VIІ. Дамашняе заданне. Параграф 16, ст. 80 раздзел “Працуем самастойна” (пераклад тэксту публіцыстычнага стылю  з рус.мовы на бел.)









